
1 Pedr_(11)

1 Pedr 2:11-12

11 Ffrindiau annwyl, dim y byd yma ydy’ch cartref chi. Dych chi fel pobl ddieithr yma. Felly dw i’n apelio arnoch chi i wrthod gwneud beth mae’r chwantau naturiol am i chi ei wneud. Maen nhw’n brwydro yn erbyn beth sydd orau i ni. 12 Dylech chi fyw bywydau da. Wedyn fydd pobl sydd ddim yn credu ddim yn gallu'ch cyhuddo chi o wneud drwg. Yn lle gwneud hynny byddan nhw’n gweld y pethau da dych chi’n eu gwneud ac yn dod i gredu. Byddan nhw'n canmol Duw ar y diwrnod hwnnw pan fydd yn dod atyn nhw.

Mwy na thebyg doedd Pedr ddim wedi cyfarfod darllenwyr ei lythyr. Er hynny roedd yn cyfeirio atyn nhw fel ‘ffrindiau annwyl’. Drwy’r Testament Newydd mae’r neges yn glir bod Cristnogion i garu ei gilydd, yn bennaf am fod Iesu Grist wedi eu caru nhw. Mae Cristnogion i garu ei gilydd, i helpu ei gilydd, i gefnogi ei gilydd ac i fod yn frodyr a chwiorydd i’w gilydd. Roedd Pedr yn eu hatgoffa mai nid y byd hwn oedd eu cartref go iawn – a bod lle gwell yn aros amdanyn nhw. Dim ond dros dro mae Cristnogion yn byw ar y ddaear. Roedd Paul yn ei lythyr at yr eglwys yn Philipi yn dweud yr un peth, 

Ond dyn ni’n wahanol. Dyn ni’n ddinasyddion y nefoedd... (Philipiaid 3:20)

Roedd Pedr yn parhau i bwysleisio bod yn rhaid i Gristnogion fod yn wahanol. Roedd o eisoes wedi galw arnyn nhw i fyw bywydau teilwng ac wedi awgrymu iddyn nhw beth ddylen nhw ei wneud (wrth sôn am yr aberthau ysbrydol). Ond yn ogystal â gwneud rhai pethau, roedd Pedr yn galw arnyn nhw i beidio â gwneud pethau eraill. Dylen nhw ‘wrthod gwneud beth mae’r chwantau naturiol am i chi ei wneud.’ Beth oedd y rhain? Mae Pedr yn rhestru rhai ohonyn nhw ym mhennod 4, 

‘.....byw'n anfoesol yn rhywiol a gadael i’r chwantau gael penrhyddid, meddwi a gloddesta mewn partïon gwyllt, a phopeth ffiaidd arall sy’n digwydd wrth addoli eilun-dduwiau.’ (4:3)
Mae’r rhain i gyd yn bechodau ‘cyhoeddus’, sy’n ymwneud â mynd dros ben llestri. Dylai bywydau cyhoeddus a phreifat Cristnogion fod yn deilwng o Grist. Mae Pedr yn bendant nad yw’r pethau yma’n llesol, maen nhw’n erbyn beth sydd orau i ni. 
Rhodd gan Dduw ydy rhyw, ac mae i’w fwynhau, ac yn bleserus. Ond mae i’w fwynhau o fewn cwlwm priodas. Mae Caniad Solomon yn llawn darluniau erotig, ac mae yna anogaeth i ddynion yn Diarhebion 5:18-19, 
 18 Gad i dy ffynnon gael ei bendithio! Mwynha dy hun gyda'r wraig briodaist ti pan yn ifanc 19 — dy ewig hyfryd, dy afr dlos. Gad i'w bronnau roi boddhad i ti, 

i ti ymgolli yn ei chariad bob amser.

Mae’r Beibl yn glir mai rhyw o fewn priodas yn unig sydd yn plesio Duw. Dylai Cristnogion osgoi bywydau rhywiol anfoesol.   

Does dim gwaharddiad yn y Beibl ar yfed alcohol; mae Iesu’n yfed gwin ac yn troi dŵr yn win yn y briodas yng Nghana. Ond mae’r Beibl yn dweud yn glir fod y Cristion ddim i fod i feddwi. Does neb yn gallu gwadu y drwg mae meddwi a goryfed yn ei achosi. Y perygl mawr i Gristnogion ydy bod un diod mewn parti yn troi i mewn i bump, deg neu ddwsin o ddiodydd, a bod eu hymddygiad yn waeth nac ymddygiad y bobl o’u cwmpas sydd ddim yn Gristnogion. 
Hyd eithaf eu gallu dylai Cristnogion ymdrechu i fyw bywydau sy’n plesio Duw. Wrth wneud hyn byddan nhw’n denu pobl eraill at yr Arglwydd. Dyma yw nod pob Cristion yn y pen draw – dangos gogoniant a chariad Iesu Grist i bobl eraill, er mwyn iddyn nhw hefyd gael y bywyd newydd mae Duw’n ei gynnig.

